
IQTISODIY TARMOQLAR RIVOJIDA 
TIJORAT BANKLARINING INVESTITSION 
KREDITLARIDAN FOYDALANISH 
SAMARADORLIGINI OSHIRISH
Zaynutdinov Bunyodjon Odiljon o‘g‘li
TDIU “Bank ishi” kafedrasi katta o‘qituvchisi

Abstract. This article examines the investment lending activities of commercial banks under conditions 
of modernization and diversification of the national economy’s sectors. Based on recent data from the Central 
Bank of the Republic of Uzbekistan, international financial institutions, and scientific publications, the volume of 
the banking system’s loan portfolio, its sectoral distribution, the level of non-performing loans, and the practice 
of financing investment projects are studied. The research identifies the key factors affecting the efficiency of 
investment lending and develops scientific and practical recommendations aimed at addressing them.

Keywords: commercial banks, investment credit, loan portfolio, non-performing loans, banking system 
efficiency, economic sectors, credit resources, financial stability.

Annotatsiya. Mazkur maqolada milliy iqtisodiyot tarmoqlarini modernizatsiya qilish va diversifikatsiyalash 
sharoitida tijorat banklarining investitsion kreditlash faoliyati tahlil qilingan. O‘zbekiston Respublikasi Markaziy 
banki, xalqaro moliya tashkilotlari hamda ilmiy nashrlarning so‘nggi ma’lumotlari asosida bank tizimining 
kredit portfeli hajmi, tarmoqlar kesimidagi taqsimoti, muammoli kreditlar darajasi va investitsion loyihalarni 
moliyalashtirish amaliyoti o‘rganilgan. Tadqiqot natijasida investitsion kreditlash samaradorligiga ta’sir etuvchi 
asosiy omillar aniqlangan hamda ularni bartaraf etishga qaratilgan ilmiy-amaliy tavsiyalar ishlab chiqilgan.

Kalit so‘zlar: tijorat banklari, investitsion kredit, kredit portfeli, muammoli kreditlar, bank tizimi samaradorligi, 
iqtisodiy tarmoqlar, kredit resurslari, moliyaviy barqarorlik.

Аннотация. В данной статье проанализирована инвестиционная кредитная деятельность 
коммерческих банков в условиях модернизации и диверсификации отраслей национальной экономики. 
На основе последних данных Центрального банка Республики Узбекистан, международных финансовых 
организаций и научных публикаций изучены объём кредитного портфеля банковской системы, его 
распределение по отраслям, уровень проблемных кредитов и практика финансирования инвестиционных 
проектов. В результате исследования определены основные факторы, влияющие на эффективность 
инвестиционного кредитования, а также разработаны научно-практические рекомендации, направленные 
на их устранение.

Ключевые слова: коммерческие банки, инвестиционный кредит, кредитный портфель, проблемные 
кредиты, эффективность банковской системы, отрасли экономики, кредитные ресурсы, финансовая 
устойчивость.

K I R I S H
Zamonaviy sharoitda milliy iqtisodiyot tarmoqlarining barqaror va jadal rivojlanishi, eng avvalo, real sektorga 

yo‘naltirilgan investitsiya resurslarining yetarli darajada va o‘z vaqtida jalb etilishiga bog‘liq. O‘zbekistonda 
amalga oshirilayotgan tub islohotlar, xususan, bank-moliya tizimini erkinlashtirish, raqobat muhitini kuchaytirish 
va davlat ulushini kamaytirish siyosati natijasida tijorat banklarining iqtisodiyotni kreditlashdagi roli tobora ortib 
bormoqda. Investitsion kreditlar korxonalarning texnik-texnologik yangilanishi, ishlab chiqarish quvvatlarini 
kengaytirishi, yangi ish o‘rinlari yaratishi va eksport salohiyatini oshirishi uchun asosiy manbalardan biri 
hisoblanadi.

Shu bilan birga, investitsion kreditlash jarayonida bir qator tizimli muammolar saqlanib qolmoqda: kredit 
resurslarining tarmoqlar bo‘yicha notekis taqsimlanishi, muammoli kreditlar hajmining ayrim banklarda yuqori 
darajada saqlanishi, kredit tahlili va risklarni boshqarish tizimining yetarli darajada takomillashmaganligi, uzoq 
muddatli arzon resurslarning cheklanganligi hamda kichik va o‘rta biznes subyektlarining investitsion loyihalarni 
moliyalashtirishda yetarli garov ta’minotiga ega emasligi. Ushbu holatlar investitsion kreditlarning iqtisodiy 
samaradorligini pasaytiradi va ularning real sektorga ta’sirini cheklaydi.

M A V Z U G A  O I D  A D B I Y O T L A R  S H A R H I 
Investitsiya va kredit munosabatlarining nazariy-metodologik asoslari jahon iqtisodiy fikri tarixida keng 

o‘rganilgan. Xususan, rus tadqiqotchisi T. T. Frolova investitsiyani xususiy sektor va davlat tomonidan foyda 
olish maqsadida amalga oshiriladigan uzoq muddatli kapital qo‘yilmalar sifatida talqin etadi, D. G‘. G‘ozibekov 
esa investitsiyalarni moliyalashtirish masalalarini tadbirkorlik loyihalari va innovatsion jarayonlarni amalga 
oshirishga yo‘naltirilgan pul mablag‘larini uzoq muddatga joylashtirish jarayoni sifatida ko‘rib chiqadi. Bu 
yondashuvlar investitsion kreditlashning nafaqat moliyaviy, balki strategik-iqtisodiy mohiyatini ochib beradi.

Xalqaro Valyuta Fondi va Jahon banki mutaxassislarining O‘zbekiston bank sektori bo‘yicha tayyorlagan 
tahliliy hisobotlarida kredit portfeli sifatini baholashda milliy me’yoriy ko‘rsatkichlar bilan xalqaro moliyaviy 
hisobot standartlari (IFRS 9) o‘rtasidagi farqlar alohida ta’kidlangan bo‘lib, bu farq muammoli aktivlarning 
haqiqiy hajmini to‘liq aks ettirmasligi mumkinligini ko‘rsatadi. Shuningdek, yirik korxonalar umumiy muammoli 
kreditlar hajmida katta ulushga ega ekanligi, kichik va o‘rta tadbirkorlik subyektlarining to‘lov intizomi esa 
nisbatan pasayish tendensiyasiga ega ekanligi qayd etilgan.

Milliy iqtisodchi olimlarning tadqiqotlarida ham bank tizimidagi aktivlar konsentratsiyasi muammosi 
ko‘tarilgan bo‘lib, aktivlari 30 trillion so‘mdan yuqori bo‘lgan yirik banklar umumiy bank aktivlarining taxminan 
70 foizini tashkil etishi, kichik banklarning esa masshtab jihatidan samarasiz faoliyat yuritishi va tashqi likvidlik 
shoklariga nisbatan yuqori sezuvchanligi aniqlangan. Bu, o‘z navbatida, investitsion kreditlash resurslarining 
nomutanosib taqsimlanishiga olib kelmoqda.

T A D Q I Q O T  M E T O D O L O G I YA S I
Tadqiqotda O‘zbekiston Respublikasi Markaziy bankining rasmiy statistik ma’lumotlari, Prezident va 

Hukumat qarorlari, shuningdek, xalqaro moliya tashkilotlari va ilmiy nashrlarning so‘nggi tahliliy materiallari 
qiyosiy-tahliliy, statistik guruhlash, dinamik tahlil hamda mantiqiy umumlashtirish usullari yordamida o‘rganildi. 
Kredit portfelining tarmoqlar bo‘yicha taqsimoti, uning yillik o‘sish sur’atlari va muammoli kreditlar darajasi 
bo‘yicha ko‘rsatkichlar 2025–2026-yillar oralig‘idagi eng so‘nggi rasmiy ma’lumotlar asosida tahlil qilindi. Mazkur 
maqola matnini tayyorlash jarayonida sun’iy intellekt vositalaridan 10 foizgacha foydalanildi.

T A H L I L  V A  N A T I J A L A R
O‘zbekiston Respublikasi Markaziy bankining ma’lumotlariga ko‘ra, 2025-yil davomida tijorat banklari 

tomonidan jami 390 trillion so‘mlik (taxminan 32 milliard AQSH dollari) yangi kreditlar ajratilgan bo‘lib, bu 2024-
yilga nisbatan 36 foizga ko‘pdir. Shu jumladan, milliy valyutadagi kreditlar hajmi 276,4 trillion so‘mni (22,7 
milliard dollar) tashkil etib, ularning katta qismi jismoniy shaxslarga (156,8 trillion so‘m) yo‘naltirilgan, yuridik 
shaxslarga esa 108,8 trillion so‘m ajratilgan. Xorijiy valyutadagi kreditlar hajmi 113,6 trillion so‘mga yetgan 
bo‘lib, uning deyarli barchasi (113,1 trillion so‘m) yuridik shaxslar – ya’ni asosan investitsion loyihalarni amalga 
oshiruvchi korxonalar hissasiga to‘g‘ri kelmoqda.

2026-yil 1-may holatiga bank tizimining umumiy kredit qoldig‘i 629 trillion so‘mga (taxminan 52,5 milliard 
dollar) yetgan bo‘lib, bu ko‘rsatkich o‘tgan yilning mos davriga nisbatan 11 foizga o‘sgan. 2025-yil 1-oktabr 
holatiga esa bank aktivlari 866,8 trillion so‘mni, kredit portfeli 582,2 trillion so‘mni (o‘sish +13%), depozitlar 
hajmi 371,5 trillion so‘mni (o‘sish +29%) tashkil etgan. Davlat ulushi katta bo‘lgan banklar umumiy aktivlarning 
65 foizini, kredit portfelining esa 68 foizini nazorat qilib turibdi, bu esa bank sektorida raqobat muhitini yanada 
kengaytirish zaruratini ko‘rsatadi.

1-jadval.
O‘zbekiston bank tizimining asosiy ko‘rsatkichlari 

(Markaziy bank ma’lumotlari asosida muallif tomonidan tuzilgan)

Ko‘rsatkich Sana Qiymat

Bank tizimi aktivlari 01.10.2025 866,8 trln so‘m (+17%)

Umumiy kredit portfeli 01.10.2025 582,2 trln so‘m (+13%)

Umumiy kredit qoldig‘i 01.05.2026 629 trln so‘m (+11%)

Depozitlar hajmi 01.10.2025 371,5 trln so‘m (+29%)

2025 yilda ajratilgan yangi kreditlar yil yakuni 390 trln so‘m (+36%)

Muammoli kreditlar (NPL) ulushi 01.06.2026 3,7% (23,6 trln so‘m)

2026-yil 1-may holatiga sanoat tarmog‘i bank kreditlarining eng yirik iste’molchisi bo‘lib qolmoqda — 
137,5 trillion so‘m (11,4 milliard dollar), ya’ni umumiy kredit portfelining 22 foizi shu tarmoqqa to‘g‘ri keladi, 
biroq yillik kesimda bu ko‘rsatkich 14 foizga pasaygan, bu esa kredit resurslarining boshqa tarmoqlarga qayta 
taqsimlanayotganidan dalolat beradi. Aholiga berilgan kreditlar 230,8 trillion so‘mga (37 foiz ulush) yetib, eng 
tez o‘sayotgan segmentga aylandi. Real sektorning boshqa yo‘nalishlarida ham sezilarli o‘sish kuzatildi: qurilish 
tarmog‘iga yo‘naltirilgan kreditlar 44 foizga, savdo va xizmat ko‘rsatish sohasiga 20 foizga, qishloq xo‘jaligiga 
esa 16 foizga oshgan. Bu tendensiya investitsion kreditlash geografiyasi va tarmoq tarkibining diversifikatsiya 
qilinayotganini tasdiqlaydi, biroq sanoat, ayniqsa, qayta ishlash sanoati kabi yuqori qo‘shilgan qiymat yaratuvchi 
tarmoqlarga yo‘naltirilgan uzoq muddatli investitsion kreditlar ulushini yanada oshirish zarurligini ko‘rsatadi.

Amaldagi amaliyotga ko‘ra, tijorat banklari investitsion loyihalarni moliyalashtirishda qarz oluvchidan loyiha 
qiymatining kamida 25 foizi miqdorida o‘z mablag‘i (ulushi) bilan ishtirok etishni talab qiladi. Asosiy vositalarni 
sotib olish, qurilish va rekonstruksiya ishlari uchun ajratiladigan investitsion kreditlar muddati, qoida tariqasida, 
36 oygacha, loyihaning o‘zini o‘zi qoplash muddatidan kelib chiqqan holda esa undan ham uzoqroq belgilanishi 
mumkin. Xalqaro moliya institutlari (masalan, chet el banklari) orqali ochilgan kredit liniyalari bo‘yicha minimal 
kredit summasi 1 million yevrodan boshlanib, muddati 5 yilgacha, foiz stavkasi esa EURIBOR + bank marjasi 
tamoyili asosida shakllantiriladi, bu esa uzoq muddatli va nisbatan arzon resurslarga ega bo‘lish imkoniyatini 
yaratadi.

Davlat siyosati darajasida ham investitsion kreditlashni rag‘batlantirish choralari kuchaytirilmoqda. Xususan, 
2026-yilga mo‘ljallangan islohotlar dasturi doirasida jami 250,5 trillion so‘m ichki mablag‘ va 50,4 milliard 
dollar tashqi mablag‘ jalb etilishi rejalashtirilgan. Shuningdek, 2026–2028-yillarda tijorat banklari tomonidan 
mehmonxona qurilishi kabi turizm infratuzilmasi loyihalarini moliyalashtirish uchun hududiy tamoyil asosida 
7 yilgacha muddatli, viloyat markazlarida 30 milliard so‘mgacha, boshqa hududlarda 10 milliard so‘mgacha 
maxsus kredit liniyalari joriy etilishi, shu bilan birga kredit foizi xarajatlarining bir qismini davlat budjeti hisobidan 
qoplash mexanizmi (Markaziy bank asosiy stavkasidan 4 dan 10 foizgacha punkt yuqori bo‘lgan qismi) nazarda 
tutilgan. Bunday subsidiyalash mexanizmlari real sektor korxonalari uchun investitsion kreditlarning qiymatini 
pasaytirib, ularning moliyaviy jozibadorligini oshiradi.

Markaziy bankning 2026-yil 1-iyun holatiga bo‘lgan ma’lumotlariga ko‘ra, bank tizimidagi muammoli 
kreditlar (NPL) hajmi 23,6 trillion so‘mni tashkil etib, bu umumiy 636 trillion so‘mlik kredit portfelining 3,7 foiziga 
teng. Alohida banklar kesimida bu ko‘rsatkich 0 foizdan 13,9 foizgacha farqlanadi. Davlat ulushi katta bo‘lgan 
banklarda NPL darajasi o‘rtacha 4 foizni, xususiy va xorijiy kapitalli banklarda esa 3,2 foizni tashkil etadi. 
Bundan tashqari, yirik korxonalar umumiy muammoli kreditlar tarkibida asosiy ulushni egallaydi.

Ilmiy tadqiqotlar shuni ko‘rsatadiki, aktivlari 30 trillion so‘mdan yuqori bo‘lgan yirik banklar umumiy bank 
aktivlarining 70 foizini nazorat qiladi, natijada kichik banklar masshtab jihatidan samarasiz faoliyat yuritib, 
zarar ko‘rish va tashqi likvidlik shoklariga nisbatan yuqori sezuvchanlik xavfiga ega bo‘lmoqda. Yirik banklarda 
esa kredit portfelining katta qismi to‘plangani sababli, ularda yuzaga keladigan har qanday NPL o‘sishi tezda 
butun tizim uchun likvidlik bosimiga aylanishi mumkin. Bu holat investitsion kreditlash samaradorligini oshirish 
borasidagi chora-tadbirlarni ishlab chiqishda bank sektori tarkibiy jihatlarini ham hisobga olish zarurligini 
ko‘rsatadi.

O‘tkazilgan tahlil natijalariga tayangan holda, tijorat banklarining investitsion kreditlardan foydalanish 
samaradorligini oshirish bo‘yicha quyidagi yo‘nalishlar ilmiy jihatdan asoslanadi:

Birinchidan, investitsion kreditlash resurslarini qayta ishlash sanoati, yuqori texnologik va eksportga 
yo‘naltirilgan tarmoqlarga yo‘naltirishni rag‘batlantiruvchi maqsadli mexanizmlarni kuchaytirish lozim. Sanoat 
tarmog‘iga yo‘naltirilgan kreditlar ulushining pasayishi tendensiyasini hisobga olib, davlat-xususiy sheriklik 
asosida subsidiyalangan kredit liniyalarini kengaytirish maqsadga muvofiqdir.

Ikkinchidan, kredit tahlili va risklarni boshqarish tizimini xalqaro standartlar (IFRS 9) asosida takomillashtirish, 
shu jumladan, muammoli aktivlarni erta aniqlash va monitoring qilishning raqamli tizimlarini joriy etish zarur. 
Bu milliy va xalqaro hisobot standartlari o‘rtasidagi farqni kamaytirib, bank rahbariyati va kredit qo‘mitalarining 
qarorlar qabul qilish sifatini oshiradi.

Uchinchidan, kichik banklarning masshtab samaradorligini oshirish maqsadida bank birlashuvlari 
(konsolidatsiya), kapitallashtirish darajasini kuchaytirish va raqamli bank xizmatlarini kengaytirish orqali 
operatsion xarajatlarni qisqartirish choralarini davom ettirish lozim.

To‘rtinchidan, kichik va o‘rta tadbirkorlik subyektlarining investitsion loyihalarni moliyalashtirishda talab 
etiladigan o‘z mablag‘i ulushi va garov ta’minoti bo‘yicha yengilliklarni kengaytirish, kafolat fondlari va lizing 
mexanizmlaridan foydalanishni rag‘batlantirish orqali ularning investitsion kreditlarga bo‘lgan qonuniy ehtiyojini 
qondirish imkoniyatini oshirish zarur.

Beshinchidan, davlat tomonidan kredit foiz stavkalarini subsidiyalash mexanizmlarining (masalan, turizm 
va mehmonxona qurilishi bo‘yicha joriy etilgan tartib kabi) boshqa strategik tarmoqlarga, xususan, qishloq 
xo‘jaligini qayta ishlash va yashil energetika loyihalariga tatbiq etilishi investitsion faollikni yanada kuchaytiradi.

Rivojlangan va rivojlanayotgan mamlakatlar tajribasi shuni ko‘rsatadiki, investitsion kreditlash 
samaradorligini oshirishning muhim sharti — davlat rivojlanish institutlari (rivojlanish banklari, eksportni qo‘llab-
quvvatlash agentliklari, kafolat fondlari) bilan tijorat banklari o‘rtasidagi hamkorlikni institutsional jihatdan 
mustahkamlashdir. Markaziy Osiyo va Kavkaz mintaqasi bo‘yicha o‘tkazilgan qiyosiy tahlillarda foiz stavkalari 
farqi (spread) mintaqadagi boshqa davlatlarga nisbatan yuqori bo‘lib, bu holat yuqori operatsion xarajatlar, 
raqamli bank xizmatlarining cheklanganligi hamda naqd pul aylanmasiga ortiqcha bog‘liqlik bilan izohlanadi. 
O‘zbekiston uchun ushbu xulosalar raqamli transformatsiya jarayonini tezlashtirish, filiallar tarmog‘ini 
optimallashtirish va masofaviy kredit xizmatlarini rivojlantirish orqali kredit qiymatini pasaytirish imkoniyati 
mavjudligini ko‘rsatadi.

Shuningdek, xalqaro amaliyotda investitsion loyihalarni moliyalashtirishda proyekt-moliyalashtirish (project 
finance) tamoyillari keng qo‘llaniladi, unda kredit qaytarilishi loyihaning o‘zi generatsiya qiladigan pul oqimlari 
hisobidan ta’minlanadi, korxonaning boshqa aktivlariga tayanish minimallashtiriladi. Bunday yondashuvni 
O‘zbekiston tijorat banklari amaliyotida kengroq joriy etish, xususan, yirik infratuzilma va energetika loyihalarida 
kredit risklarini loyiha darajasida taqsimlash hamda investitsion resurslarning maqsadli sarflanishi ustidan 
nazoratni kuchaytirish imkonini beradi.

Investitsion kreditlarning iqtisodiy samaradorligini har tomonlama baholash uchun faqat miqdoriy 
ko‘rsatkichlar (kredit portfeli hajmi, o‘sish sur’ati) bilan cheklanib qolmasdan, sifat ko‘rsatkichlarini ham hisobga 
olish zarur. Bunga quyidagilar kiradi: kreditlangan loyihalar hisobidan yaratilgan qo‘shimcha ish o‘rinlari soni, 
ishlab chiqarish quvvatlaridan foydalanish darajasining o‘sishi, kreditlangan korxonalarning eksport hajmidagi 
ulushi, shuningdek, loyihaning muddatidan oldin yoki belgilangan muddatda o‘zini oqlash ko‘rsatkichi. Bunday 
kompleks baholash tizimini joriy etish banklarga investitsion loyihalarni tanlashda nafaqat moliyaviy qaytarilishni, 
balki ularning milliy iqtisodiyotga qo‘shadigan real hissasini ham hisobga olish imkonini beradi.

X U L O S A  V A  T A K L I F L A R
O‘tkazilgan tahlil shuni ko‘rsatadiki, so‘nggi yillarda O‘zbekiston tijorat banklarining kreditlash faoliyati 

sezilarli darajada kengaygan — kredit portfeli 2026-yil 1-mayga 629 trillion so‘mga yetib, yillik 11 foizga o‘sgan, 
kredit resurslari esa sanoat bilan bir qatorda qishloq xo‘jaligi, qurilish va xizmat ko‘rsatish tarmoqlariga ham 
faolroq yo‘naltirilmoqda. Shu bilan birga, umumiy tizim darajasida qoniqarli hisoblangan 3,7 foizlik muammoli 
kreditlar ko‘rsatkichi ortida alohida banklar va tarmoqlar kesimida jiddiy tarkibiy nomutanosibliklar yashiringan 
bo‘lib, bu investitsion kreditlash samaradorligini yanada oshirish uchun tizimli chora-tadbirlar zarurligini 
ko‘rsatadi.

Xulosa qilib aytganda, tijorat banklarining investitsion kreditlardan foydalanish samaradorligini oshirish 
murakkab va ko‘p qirrali jarayon bo‘lib, u faqat bank tizimi darajasidagi islohotlar bilan emas, balki davlat 
kredit-subsidiya siyosati, risklarni boshqarish tizimlarini xalqaro standartlarga moslashtirish hamda real 
sektor korxonalarining moliyaviy salohiyatini oshirish bo‘yicha kompleks yondashuvni talab qiladi. Ushbu 
yo‘nalishlarning izchil amalga oshirilishi milliy iqtisodiyot tarmoqlarining barqaror va innovatsion rivojlanishi 
uchun mustahkam moliyaviy asos yaratadi. 

